
本作品收錄於《列朝詩集/丙09》

其一

鞋襪東城路，清和四月時。

游姬香滿袖，明月水平池。

畫燭留餳市，酸風鋋酒旗。

少年行樂地，不許眾人知。

其二

湖上仙山隔渺茫，世塵不上渡頭航。

白蘋開處藏漁市，紅葉中間放鹿場。

落日沈沙罾有影，新霜著樹橘生香。

遙聞逋老經行處，芝草葳蕤滿路傍。

其三

青藜拄杖尋詩處，多在平橋綠樹中。

紅葉沒鞋人不到，野棠花落一谿風。

其四

獨木橋邊倚樹根，古藤陰里嘯王孫。

白雲紅樹知多少，雞犬人家自一邨。

其五

楊柳陰濃夏日遲，村邊高館漫平池。

鄰翁挈盒乘清早，來決輸嬴昨日棋。

其六

雪滿梁園飛鳥稀，暖煨榾柮閉柴扉。

地壚溫卻松花酒，剛是溪頭拾蟹歸。

其七

黃葉山家曉會琴，斜橋流水路陰陰。

東西南北雞旐社，氣象粗疏有古心。

其八

紅樹中間飛白雲，黃茅檻底界斜曛。

此中大有逍遙處，難說於君畫與君。

其九

頭如蒜顆眼如椒，雄逐雌飛向葦蕭。

莫趁螗螂失巢穴，有人拈彈不相饒。

其十

酒貲長苦欠經營，預給餐錢費水衡。

多少如花後屏女，燒金時倩耿先生。

其十一

一宿因緣逆旅中，短詞聊以托泥鴻。

當時我做陶承旨，何必尊前面發紅。

其十二

善和坊里李端端，信是能行白牡丹。

誰信揚州金滿市，元來花價屬窮酸。

其十三

草廬三顧屈英雄，慷慨南陽起臥龍。

鼎足未安星又隕，陣圖留與浪濤舂。

其十四

琴心挑取卓王孫，賣酒臨邛石凍春。

狗監猶能薦才子，當時宰相是閒人。

其十五

冰雪風雲事不同，今朝尊貴昨朝窮。

窮時多少英雄伴，名字應留夾袋中。

其十六

司空幕府通農開，平善街頭日夜來。

肯信瓊花舊游處，至今猶唱紫雲回。

其十七

蘇州太守白尚書，酒盞飄零帶疾移。

老去風情猶有在，張娟駱馬與楊枝。

其十八

李白才名天下奇，開元人主最相知。

夜郎垂老迢迢去，不記金鑾走馬時。

其十九

書生豪氣壓千軍，示者扶桑一卷文。

鐵研未穿時世改，功名回首信浮雲。

其二十

千載經綸一禿翁，王公誰不仰高風。

緣何坐所添丁慘，不住山中住洛中。

其二十一

春風修禊憶江南，酒榼茶壚共一擔。

尋向人家好花處，不通名姓即停驂。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

